
Messadi per la radunonza communala dils 18-12-2012
vischnaunca pils proxims 5 onns ei dètg cuntenteivla. Tenor la 
suprastonza communala e la cumissiun da quen e gestiun eisi vi-
navon indicau da tener bein casa cullas finanzas communals e da 
continuar culla politica da finanzas secumprovada ils davos onns. 

Il quen current muossa sco usitau las numerusas spartas, nua 
che la vischnaunca ei engaschada, per tgei ch’ils mieds finanzials 
vegnan impundi e cun tgei entradas ch’ins quenta. Sco mintg’onn 
ei la plipart dallas expensas pli u meins definida, quei u cun cun-
vegnas, contracts e leschas ni entras la structura e la situaziun 
topografica da nossa vischnaunca. La tabella cheusut muossa las 
summas totalas dallas spartas principalas dil preventiv cul saldo 
leutier.

sparta expensas entradas saldo
0 administaziun generala 644’200 145’000 -499’200
1 segirtad publica 290’000 175’200 -114’800
2 scolaziun 2’185’000 374’200 -1’810’800
3 cultura e temps liber 122’100 10’700 -111’400
4 sanadad 568’100 50’000 -518’100
5 ovras socialas 197’700 50’000 -147’700
6 traffic 590’400 82’000 -508’400
7 ambient, planisaziun 529’800 458’200 -71’600
8 economia publica 1’511’000 2’393’300 +882’300
9 finanzas e taglias 1’290’900 4’210’450 +2’920’450
 total 7’928’300 7’949’050 +20’750

Cun expensas da 7.928 milliuns francs visavi entradas da 
7.949 milliuns francs ed in bufatg gudogn da 20’750 francs ei il 
preventiv 2013 ella summa totala pressapauc sco quel digl onn 
vargau, era sche singulas posiziuns ein influenzadas autruisa. Il 
cash flow, vul dir il gudogn brut avon la deducziun dallas amorti-
saziuns da total 1’038’000 francs munta 1’093’650 francs. 

Detagliadas informaziuns tiel quen current sco era tiel quen 
d’investiziuns vegnan dadas a caschun dalla radunonza commu-
nala.

Il quen d’investiziun dat la survesta dils projects previ per 
2013. La suprastonza preveda per l’auter onn investiziuns nettas 
che han prevedentamein negin carschament da nos deivets per 
consequenza.

Messadi per la radunonza communala dils 18-12-2012
allas 20.00 uras en casa da scola a Sumvitg

La suprastonza communala suttametta a Vus las suandontas 
fatschentas:

1. Avertura e beinvegni
2. Elecziun da 2 dumbravuschs
3. Approbaziun dil protocol dalla davosa radunonza commu-

nala dils 09-08-2012
4. Tractaziun ed approbaziun dil preventiv communal 2013
5. Fixaziun dils peis da taglia 2013
6. Approbar il project per remplazzar ed ereger novas la-

vineras a Con-Puzzastg e concessiun dil credit brut da  
365´000 francs

7. Approbar il reglament davart il survetsch dentari da scola 
8. Orientaziuns
9. Varia

Tractanda 3: Protocol
Dil protocol dalla radunonza communala dils 09-08-2012 sa ve-

gnir priu investa sin canzlia communala duront las uras da spur-
tegl. Avon radunonza ei il protocol ultra da quei exponius per in-
vesta. Il protocol sa era vegnir abonnaus per la summa da 25.00 
francs per onn tier l’administraziun communala.

Tractanda 4: Tractaziun ed approbaziun dil preventiv 
communal 2013

Il preventiv 2013 sa vegnir retratgs sco usitau en fuorma da 
broschura tier la canzlia communala. Cheusut anfleis Vus ina ta-
bella culla resumaziun dil preventiv 2013.

Tier la preparaziun dil preventiv 2013 ei la suprastonza commu-
nala era uonn sco usitau ils davos onns sebasada sil plan da finan-
zas elaboraus pils onns 2013-2017 e che ei vegnius approbaus 
l’entschatta october dalla suprastonza communala e dalla cumis-
siun da quen e gestiun. Il plan da finanzas muossa in pusseivel 
svilup dalla situaziun finanziala (quen current) da nossa vischnaun-
ca e dat ina survesta dallas investiziuns (quen d’investiziun) che 
dueien ni ston vegnir fatgas el decuors dils proxims 5 onns.

Sin fundament dils resultats dil plan da finanzas savein nus 
era uonn puspei constatar che la situaziun finanziala da nossa 

Informaziuns generalas e messadi tier la radunonza communala
dils 18 da december 2012



Las Squadras
december 2012 2

Il quen d’investiziun per l’auter onn cuntegn ils suandonts 
projects:
 – scola Surrein: finiastras novas per la sala, l’aula e parts dil 

plaunterren,
 – dislocaziun dalla via da velos resp. dil trassé dalla loipa Cadi a 

Surrein/Cahuons,
 – cuntinuaziun dalla sanaziun Via dil Crucifix,
 – sanaziun via Val Sumvitg tras Val cun canalisaziun nova e lin-

gias d’aua novas,
 – sanaziun parziala via Campieschas,
 – finiziun project via da quartier Cuntrin-Fontaunasut,
 – 1. etappa sanaziun via cantunala Rabius-Sumvitg (cumpart vid 

project dil cantun), 
 – sanaziun via cantunala Sumvitg-Cumpadials (cumpart vid 

project dil cantun),
 – sanaziun via caplutta s. Benedetg,
 – project parcadi a Clavadi,
 – cumpra d’in niev vehichel per la gruppa stradala,
 – project sanaziun dils provediments d’aua da Sumvitg e da 

Cumpadials,
 – sanaziun dil provediment d’aua a Val,
 – novas lingias d’aua e da canalisaziun en connex culs suranum-

nai projects da vias,
 – plan general da canalisaziun per l’entira vischnaunca,
 – mortuari per urnas a Surrein,
 – fossa communabla per urnas a Sumvitg,
 – planisaziun locala (div. revisiuns dil plan da zonas),
 – cumpart dalla vischnaunca al project dalla meglieraziun funsila,
 – project sanaziun via Marias,
 – sanaziun tegia Valesa,
 – engrondaziun tegia Rentiert davon,
 – projects forestals,
 – refatgas dils donns dallas malauras digl october 2012,
 – nova via Russein (rendaquen cun Axpo),
 – participaziun a casa forestala Cadi,
 – cumpra material per vias ord scavament via Russein.

 preventiv preventiv quen
 2013 2012 2011
quen current      
expensas 7’928’300 8’154’500 8’173’359
entradas 7’949’050 8’176’100 8’197’140
surpli d’entradas 20’750 21’600 23’781
       
quen d’investiziun   
expensas 5’090’000 3’484’300 2’024’534
entradas 4’222’000 656’000 672’807
investiziuns nettas 868’000 2’828’300 1’351’727
       
fluctuaziun dil capital   
amortisaziuns  1’038’000 1’408’000 1’408’038
remessas e deposits 47’400 41’200 39’665
retratgas 12’500 15’500 4’640
   
gudogn brut cash flow 1’093’630 1’455’300 1’466’834
investiziuns nettas 868’000 2’828’300 1’351’727
   
surpli da finanziaziun 225’630  115’107
deficit da finanziaziun  1’373’000 
grad d’atgna finanziaziun* 126 % 51 % 109 %
* sut 70 %: grond carschament dils deivets / 100 % e dapli: negin carschament dils deivets

Il quen d’investiziun muossa pigl onn 2013 investiziuns nettas da 
868’000 francs, quei tier in cash flow da 1’093’650 francs. Il fatg 
ch’il cash flow previus per 2013 ei per rodund 225’600 francs pli 
aults che las investiziuns nettas muossa che la vischnaunca sa far 
quellas investiziuns previdas senza carschentar ils deivets. 

Proposta
La suprastonza communala propona alla radunonza communa-

la d’approbar il preventiv 2013 sco presentaus.

Tractanda 5: Fixaziun dils peis da taglia per 2013
Pei da taglia per taglia ordinaria

Conform ad art. 30 al. 1 lit. c) dalla constituziun communala ha 
la radunonza communala da fixar annualmein ils peis da taglia. Il 
preventiv 2013 ei vegnius concepius cun risguardar il pei da taglia 
sin entradas e facultad sco entochen dacheu cun 105 % dalla 
taglia cantunala sempla.

Proposta
La suprastonza communala propona da laschar il pei da taglia 

per 2013 sin 105 % dalla taglia cantunala sempla. 

Pei da taglia per taglia sin schischom
Tenor art. 5, al. 2 dalla lescha da taglia communala approbe-

scha la radunonza communala annualmein il pei da taglia dalla 
taglia sin schischom.

Proposta
La suprastonza communala propona alla radunonza communa-

la da schar il pei da taglia per la taglia sin schischom per 2013 sco 
tochen dacheu sin 1.3 ‰ dalla valur da taglia.

Tractanda 6: Approbar il project per remplazzar ed ereger 
novas lavineras a Con-Puzzastg e concessiun dil credit 
brut da 365’000 francs

Igl unviern vargau cun sias grondas nevadas ed en special il 
stemprau dalla fin avrel ha enconuschentamein caschunau gron-
ds donns en nos uauls. Tenor las cefras actualas ein ca. 10’000 
m³ lenna vegnida derschida, 8’500 m³ ein vegni luvrai si. Il rest 
sto vegnir schaus els uauls damai che las lavurs da prender quella 
lenna ord igl uaul vegnan buca subvenziunadas e caschunassen 
aschia sur mesira aults cuosts alla vischnaunca. Il quantum lenna 
derschida uonn entras neiv e vent ei pressapauc il dubel dalla len-
na che vegn pil solit raccoltada en nossa vischnaunca en in onn.

Era egl uaul da Puzzastg ein ils donns considerabels. La lenna 
derschida leu ha donnegiau ni destruiu dabiaras lavineras. Quellas 
ston vegnir remplazzadas e per part drova ei novas lavineras per 
saver garantir la segirtad pil vitg da Surrein sco era per schur-
megiar uaul da schurmetg en quei territori. Il project previus egl 
uaul da Puzzastg ei vegnius elaboraus entras igl uffeci d’uaul e 
prighels dalla natira a Glion e quenta cun cuosts totals da 365’000 
francs. 

Davart da cantun e confederaziun savein quintar cun 77 % 
subvenziuns, aschia ch’ei resta alla vischnaunca la cumpart da 23 
% ni ca. 84’000 francs. 

Ord motivs da segirtad ein las empremas lavurs vid las lavine-
ras e las reits da schurmetg gia vegnidas exequidas el decuors 
da quest atun. Ils cuosts persuenter muntan ca. 200’000 francs. 
Il rest dallas lavurs ella summa da rodund 165’000 francs duei 
vegnir exequius igl onn proxim. 

Proposta
La suprastonza communala propona alla radunonza communa-

la d’approbar il project per remplazzar ed ereger novas lavineras 
a Con-Puzzastg e da conceder il credit brut da 365’000 francs 
persuenter.

Tractanda 7: Approbar il reglament davart il survetsch 
dentari da scola

La suprastonza communala ha decidiu che la vischnaunca 
duei surprender per mintga affon da scola 50 % ni maximum 400 
francs dils cuosts da tractament dil dentist da scola ella summa 
totala da rodund 18’000 - 20’000 francs per onn. Quella decisiun 
dalla suprastonza communala basegna ina basa legala corrispun-
denta. 

Aschia ha la suprastonzua communala elaborau in reglament 
davart il survetsch dentari da scola che sebasa sin l’ordinaziun da-
vart la tgira da dents en scola dil cantun Grischun e che cuntegn 
ils suandonts puncts principals:

 – Alla tgira da dents en scola ein suttamess tut ils affons domici-
liai ella vischnaunca da Sumvitg che frequentan la scoletta sco 
era il temps da scola obligatori.

 – La tgira da dents cumpeglia l’instrucziun per in nutriment cor-
rect ed ina tgira da dents adequata, mesiras da profilaxa sco 
era la controlla ed il tractament dentistic dils affons.

 – Per motivar ed instruir ils affons da scoletta e dalla scola prima-
ra dattan instructers regiunals duas gadas per onn da scola ina 
lecziun en mintga classa.

 – Cun l’execuziun professiunala dil survetsch dentari incariche-
scha la suprastonza communala in dentist ni ina dentista. L’in-
carica detagliada vegn circumscretta en in contract.

 – La vischnaunca porta ils cuosts per las mesiras da profilaxa e 
las controllas annualas obligatorias.

 – Ils cuosts pil tractament dils dents van a quen dils geniturs. 
Dils cuosts pil tractament dils dents surpren la vischnaunca 
50 % ni maximalmein 400 francs per affon e per onn da scola 
suenter haver risguradau la contribuziun dallas cassas da mal-
sauns vid ils cuosts da tractament dils dents.

Ulteriuramein cuntegn il reglament las determinaziuns neces-
sarias per l’organisaziun dil survetsch dentari.

Vegn il reglament approbaus dalla radunonza communala, pas-
sa el en vigur retroactiv cun igl 1. da schaner 2012 e vala naven 
digl onn da scola 2012/2013.

  
Proposta

La suprastonza communala propona alla radunonza commu-
nala d’approbar il reglament davart il survetsch dentari da scola.

Midadas da persunal communal
Emprendist forestal

L’entschatta fenadur 2012 ha Beat Cadruvi da Trun entschiet 
igl emprendissadi da bostger tier la gruppa forestala. Igl empren-
dissadi cuoza 3 onns. Duront quei temps frequenta il Beat la scola 
professiunala a Glion ed a Cuera sco era differents cuors. Cun 
exequir differentas lavurs sil sectur forestal sa el rimnar expe-
rientschas, profundar la savida e seprofitar dall’experientscha dils 
ulteriurs luvrers forestals. Aschia sa el sepreparar optimalmein 
pils examens finals e per la veta professiunala. Nus giavischein al 
Beat bia plascher e satisfacziun en siu emprendissadi.

Pedelas scola Rabius
Culla fin digl onn da scola 2011/12 ha Petra Bearth-Maissen 

terminau suenter in onn siu engaschi sco pedela dalla casa da 
scola da Rabius. La suprastonza communala engrazia gronda-
mein alla Petra per siu engaschi en favur dalla scola da Rabius e 
giavischa ad ella pigl avegnir tut bi e bien.

Sco novas pedelas ha la suprastonza communala elegiu 
sill’entschatta digl onn da scola 2012/13 Dalila Giger-Cerda da 
Surrein (seniester) e Maria de Fatima Da Costa Oliveira Macedo 
da Rabius (dretg). Allas duas pedelas novas giavischein bia pla-
scher e cuntentinetscha en lur nova incumbensa.

Exploraziun d’aur
Igl onn 2006 han las vischnauncas da Tujetsch, Medel, Mu-

stér, Sumvitg e Trun dau alla firma MinAlp SA la lubientscha d’ex-
ploraziun d’aur sin lur intschess. Ils onns suandonts ein diversas 
lavurs d’exploraziun vegnidas fatgas, en special ella cavorgia dil 
Rein da Medel. Per la lubientscha d’exploraziun ein las vischnaun-
cas vegnidas indemnisadas tenor contract cun 1’500 francs per 
onn. El decuors dils onns suandonts ei la fatschenta MinAlp SA 
vegnida vendida alla fatschenta MURRAY BROOK MINERALS 
INC. cun signur Jean-Jacques Treyvaud alla testa. Quel ha bein 
fatg entginas lavurs d’exploraziun, la finala ei la lubientscha d’ex-
ploraziun denton ida a fin, demai che la taxa annuala ei plirs onns 
buca vegnida pagada. 

Demai ch’il prezi digl aur ei actualmein fetg aults e las per-
spectivas d’anflar interessantas aveinas d’aur el territori pli vast 
entuorn il Muraun ein fetg empermettentas ha signur John E. 
Watson dalla firma NV Gold Corporation cun sedia el Colorado 
USA inoltrau cun datum dils 21-08-2012 ina damonda d’explora-
ziun d’aur, metals prezius ed auters minerals sigl intschess dallas 
vischnauncas da Tujetsch, Mustér, Sumvitg e Trun. 

“Exploraziun” vul dir encurir aur cun sesurvir dallas metodas 
modernas sin quei sectur, denter auter cun intercurir emprovas da 
crappa dalla surfatscha dil terren, cun cavar ruosnas e cun far son-
daschas a carotta (Kernbohrungen). Sin fundament dils resultats 
decida la SwissGold Exploration AG che segna per las lavurs pre-
vidas, schebein ina “explotaziun” ei economica ni buc. Ei quei 
il cass, vegn pér lu tschentau alla vischnaunca la damonda per 
ina concessiun d’explotaziun che preveda las lavurs necessarias 
per gudignar igl aur ord il cuolm. Quella damonda cuntegn lu tut 
ils acts necessaris per in tal project, semegliont al project dall’o-
vra da Russein. Nossa lescha d’explotaziun circumscriva quellas 
proceduras minuziusamein. Alla fin dil procedere da damonda sto 
la concessiun d’explotaziun dad aur vegnir dada a Sumvitg dalla 
cuminonza da votantas e votants, gest sco tier l’ovra Russein. 
Nossa lescha ei en quei senn autra che la lescha vertenta dalla 
vischnaunca da Medel, che preveda ina votaziun all’urna sur dad 
ina eventuala explotaziun gia avon che la lubientscha d’explora-
ziun sa vegnir dada. Aschia eis ei era capeivel ch’il suveran da 
Medel ha buca saviu dir gie ad ina explotaziun, avon che saver 
tgei che quella hagi per consequenzas per la Val Medel.

Sin fundament dalla lescha d’explotaziun dalla vischnaunca da 
Sumvitg ha la suprastonza communala la cumpetenza da dar la lu-
bientscha d’exploraziun, vul dir la lubientscha d’encurir igl aur sigl 
intschess da nossa vischnaunca. En quei senn ha la suprastonza 
communala concediu ina lubientscha d’exploraziun a signur John 
E. Watson per in cuoz da 5 onns. La taxa per quella lubientscha 
munta 1’500 francs per onn. Suenter 5 onns sa la lubientscha 
vegnir prolungida.

Per tuttas lavurs d’exploraziun che basegnan eventuals ba-
ghetgs ni midadas da terren sco vials e plazzals per maschinas, 
sto mintgamai vegnir inoltrau ina damonda da baghegiar sco tier 
tut ils projects ordeifer la zona da baghegiar. Sin terren privat san 
tallas lavurs consequentamein vegnir exequidas mo en concor-
danza culs proprietaris.

Il temps necessari per l’exploraziun vegn a cuzzar 5 tochen 
10 onns e caschuna cuosts da plirs milliuns francs. Pér sin fun-
dament dils resultats dall’exploraziun vesein nus, schebein nus 
vivin sper ina stresa che cuntegn avunda aur per explotar quel 
e sche la damonda per ina concessiun d’explotaziun duei vegnir 
inoltrada ni buc.

Ils 11 e 12 da november 2012 han representants dallas vi-
schnauncas da Medel, Mustér, Sumvitg e Trun visitau la mina da 
Wolfram a Mittersill ell’Austria per s’informar sur dall’explotaziun 
da quei metal e per saver far in maletg co explotaziun succeda 
ozildi. Anita Mazzetta dil WWF grischun ha era priu part da quei 
viadi. Il contact culs responsabels da quella mina, cullas autori-
tads communalas da Mittersill e cul cussegliadar dall’instanza fe-
derala per l’industria da minieras dall’Austria ha purtau ina vasta 
informaziun ed empustiu ils necessaris contacts per damondas 
che savessen els proxims onns fatschentar nus en connex cun 
ina pusseivla mina d’aur. 

Informaziuns cuortas

Editura 
Vischnaunca Sumvitg, Quadras su 5, 7175 Sumvitg
telefon:  081 920 25 00, fax: 081 920 25 08, 
e-mail:  info@sumvitg.ch

Il Legn
Niev legn
Tgei ual muossa quella fotografia?

Tarmettei Vossa sligiaziun per posta, per fax ni per e-mail alla 
administraziun communala entochen gliendisdis, ils 31 da de-
cember 2012 (s. Silvester). 

 Per participont(a) vala mintgamai mo ina sligiaziun. Denter las 
sligiaziuns giestas vegn tratg la sort. Sco premi dat ei duas gadas 
ina carta dil di per ir cul tren ell’entira Svizra ella valeta da mintga-
mia 40.00 francs.


